
 

 

PWYLLGOR LLYWODRAETHU AC ARCHWILIO 
 
DYDD MAWRTH, 7 RHAGFYR 2021 
 
Yn bresennol: Aelodau Annibynnol:   
   
 Councillors Gavin McArthur, David Price, Wademan, Cowan, 

Cunnah, Goodway, K Jones a/ac Williams 
 

60 :   YMDDIHEURIADAU AM ABSENOLDEB  
 
Ni dderbyniwyd unrhyw ymddiheuriad am absenoldeb. 
 
61 :   DATGAN BUDDIANNAU  
 
Cyn y cyfarfod, datganodd Hugh Thomas fuddiant personol yn Eitem 3 ar yr Agenda.  
Ni chymerodd Hugh Thomas ran yn y cyfarfod.  Cadeiriwyd y cyfarfod gan Gavin 
McArthur. 
 
62 :   LLYWODRAETHU, RHEOLAETH FEWNOL A RHEOLI RISG O FEWN 

RHEOLI GWASTRAFF  
 
Derbyniodd y Pwyllgor adroddiad yn rhoi'r wybodaeth ddiweddaraf am lywodraethu, 
rheolaeth fewnol a rheoli risg ym maes Rheoli Gwastraff.  Mae'r Pwyllgor wedi cadw 
diddordeb yn yr amgylchedd rheolaeth fewnol mewn Rheoli Gwastraff a nododd yr 
Aelodau fod y gwasanaethau wedi cael lefelau is o sicrwydd archwilio ers nifer o 
flynyddoedd.  Mae'r gwasanaeth hefyd wedi bod yn destun ymchwiliadau sy'n 
ymwneud â materion ariannol y cafodd y Pwyllgor sesiynau briffio cyfrinachol ar eu 
cyfer. 
 
Dywedwyd wrth yr Aelodau fod Rheoli Gwastraff yn gweithio'n agos gyda 
chydweithwyr yn y tîm Archwilio i ddarparu lefelau uwch o sicrwydd.  Roedd yr 
adroddiad yn rhoi crynodeb o ystyriaeth flaenorol y Pwyllgor o'r materion hyn.   At 
hynny, cytunwyd mewn perthynas â'r ymchwiliad a nodwyd uchod y bydd Adolygiad 
Ôl-Ymchwiliad annibynnol yn cael ei gynnal ar yr adeg briodol.  Bydd y Pwyllgor 
Llywodraethu ac Archwilio yn cael gwybod o gylch gorchwyl a dull yr adolygiad. 
 
Rhoddodd yr adroddiad fanylion i aelodau'r Pwyllgor am y trefniadau llywodraethu, 
rheolaeth fewnol a rheoli risg sydd ar waith ym maes y gwasanaeth.   
 
Croesawodd y Cadeirydd Neil Hanratty, Cyfarwyddwr Datblygu Economaidd i’r 
cyfarfod.   Gwahoddwyd y Cyfarwyddwr i roi cyflwyniad yn rhoi trosolwg o'r trefniadau 
presennol.  Yn dilyn y cyflwyniad agorodd y Cadeirydd y drafodaeth ar yr eitem hon.   
Gwahoddwyd Aelodau i wneud sylwadau, codi cwestiynau neu geisio eglurhad ar y 
materion a nodwyd yn yr adroddiad.  Atgoffodd y Cadeirydd yr Aelodau i gyfyngu 
sylwadau a chwestiynau o fewn paramedrau Cylch Gorchwyl y Pwyllgor.  Mae’r 
drafodaeth hon wedi ei chrynhoi isod:  
 

 Gofynnodd yr Aelodau am ragor o wybodaeth am y sgôr hunanasesu is ar gyfer y 
categori cydymffurfio.  Dywedodd swyddogion fod y mater cydymffurfio a nodwyd 
yn yr DSUR yn ymwneud yn bennaf â thirlenwi. Nodwyd risg i Drwydded 
Amgylcheddol yr awdurdod yn ddiweddar yn ymwneud ag ôl-ofal tirlenwi.  Mae'r 



 

 

awdurdod yn gweithio gyda chontractwyr ac ymgynghorwyr gwastraff arbenigol er 
mwyn mynd i'r afael â phryderon ynghylch trwytholch sy'n deillio o safle tirlenwi.  
Mae cydymffurfiaeth wedi'i hisraddio o ganlyniad i'r risg a nodwyd.  Cynghorwyd 
rheolaethau allweddol ynghylch gweithgareddau risg uchel eraill, megis 
gweithgarwch pont bwyso a rheolaeth ariannol, i'w hymgorffori yn awr, fel y'u 
hategir gan archwiliadau diweddar.  Croesawodd yr Aelodau'r diweddariad ac 
awgrymodd y gellid bod wedi cynnwys y lefel hon o fanylion yn yr adroddiad 
cyflenwi. 
 

 Cododd Aelod bryderon ynghylch nifer y sgoriau sicrwydd Archwilio Mewnol yn y 
gwasanaeth Rheoli Gwastraff a oedd yn 'annigonol gyda gwelliant mawr ei 
angen'.  Mynegwyd pryder penodol ynghylch yr archwiliad Iechyd a Diogelwch 
Rheoli Gwastraff. 
 
Codwyd pwynt o drefn ar y foment hon.  Roedd Aelod o'r farn bod y llinell ymholi 
yn crwydro i faterion gweithredol ac felly y tu allan i gylch gwaith y Pwyllgor.  
Atgoffodd y Cadeirydd yr Aelodau o'r angen i gyfyngu eu sylwadau a llunio 
unrhyw gwestiynau yng nghyd-destun llywodraethu, rheolaethau mewnol a 
materion rheoli risg. 
 
Dywedodd y Rheolwr Archwilio fod un cam heb ei weithredu mewn perthynas â'r 
Archwiliad Mewnol ar Iechyd a Diogelwch Rheoli Gwastraff a darparwyd manylion 
amdano yn nhabl 3 yr adroddiad.  Roedd y camau gweithredu'n ymwneud â'r 
system 'Papertrail' sy'n casglu data iechyd a diogelwch at ddibenion adrodd.   
 

 Derbyniodd y Cyfarwyddwr Datblygu Economaidd fod pryderon wedi bod yn 
hanesyddol ynglŷn â'r Gwasanaeth Rheoli Gwastraff.  Mae rheolaethau mewnol o 
fewn y gwasanaeth yn cael eu tynhau.  Wrth i faterion gael eu nodi, gwahoddir 
Archwiliad Mewnol i adolygu'r elfennau hynny o'r gwasanaeth.  Rhoddir y 
categoreiddio 'annigonol ac angen gwelliant mawr' lle mae angen rhai camau 
allweddol.  Dangosodd archwiliad diweddar o gasglu gwastraff fod y gwasanaeth 
yn perfformio'n dda.  Fodd bynnag, amlygwyd rhai materion yn ystod yr archwiliad 
y mae angen mynd i'r afael â hwy.  Mae'r holl gamau gweithredu sy'n deillio o'r 
archwiliad yn parhau o fewn yr amserlenni y cytunwyd arnynt, a dywedwyd bod 
allan o 82 o gamau gweithredu 69 wedi'u cwblhau.   
 

 Gofynnodd y Cyfarwyddwr i'r Aelodau nodi nad oes yr un o'r archwiliadau 
diweddar wedi dychwelyd sgôr 'anfoddhaol' a bod llai o argymhellion sylweddol ar 
gael ym mhob archwiliad newydd.  Mae hyn yn dangos bod system rheoli mewnol 
well ar waith.  Mae'r Cyfarwyddwr yn cyfarfod ag uwch reolwyr bob mis a thrafodir 
archwiliadau'n fanwl o ran cynnydd yn erbyn camau gweithredu.  Mae rhai camau 
sy'n weddill yn risg isel iawn, mae rhai'n gofyn am gaffaeliadau ac mae rhai 
wedi'u cwblhau ac maent bellach yn cael eu monitro gan Yr Archwiliad Mewnol i 
sicrhau eu bod wedi'u hymgorffori cyn iddynt gael eu cau.  Roedd y Cyfarwyddwr 
o'r farn bod lefel dda o gynnydd wedi'i chyflawni. 
 

 Cadarnhaodd y Cyfarwyddwr fod yr archwiliad Iechyd a Diogelwch y cyfeiriwyd 
ato o 2019/20.  Gofynnodd y Cadeirydd a oedd swyddogion yn hyderus y byddai'r 
camau sy'n weddill, yn ymwneud â chyflwyno system, yn cael eu cyflawni.  
Dywedodd swyddogion fod y system 'Papertrail' yn system sy'n monitro 
cydymffurfiaeth ar y safle yn erbyn gwiriadau diogelwch.  Mae'r system yn 
ychwanegol at yr hyn sydd ei angen ac mae'n dangos ymrwymiad i ddull gwell o 



 

 

gydymffurfio o fewn y gwasanaeth.   
 

 Gofynnodd Aelod am ragor o fanylion am gwmpas a natur y gwaith sy'n cael ei 
wneud gan Archwilio Cymru mewn perthynas â Rheoli Gwastraff ac a oedd 
adroddiad pellach yn cael ei haeddu oherwydd y pryderon a godwyd gan Aelodau 
ac aelodau'r cyhoedd dros gyfnod parhaus o amser.  Dywedodd Phil Pugh o 
Archwilio Cymru fod y Cynllun Archwilio a adroddwyd yn flaenorol i'r Pwyllgor yn 
dangos y bydd Archwilio Cymru yn dilyn adroddiadau blaenorol fel rhan o'u 
rhaglen waith arfaethedig.  Gofynnodd y Cadeirydd i Archwilio Cymru roi manylion 
am gwmpas y gwaith arfaethedig i gyfarfod nesaf y Pwyllgor.  Dywedodd Phil 
Pugh fod adroddiad chwarterol wedi'i ddiweddaru i gyfarfod blaenorol y Pwyllgor 
yn rhoi rhywfaint o fanylion – bydd yr adolygiad yn asesu cynnydd y Cyngor wrth 
ddatblygu ei Strategaeth Wastraff i helpu i leihau gwastraff a chyrraedd targedau 
gwastraff.  Gofynnodd y Cadeirydd i Archwilio Cymru hefyd ystyried unrhyw 
risgiau sy'n dod i'r amlwg. 
 

 Dywedodd y Cyfarwyddwr fod canfyddiadau'r archwiliad mewnol ar Gasgliadau 
Gwastraff wedi'u cyflwyno i'r gwasanaeth ychydig wythnosau cyn y cyfarfod.  Mae 
5 argymhelliad cysylltiedig ac mae pob un ohonynt ymhell o fewn yr amserlenni y 
cytunir arnynt i'r gwasanaeth ymateb.  Mae'r argymhellion yn ymwneud ag 
adolygiad o ddata casgliadau a fethwyd; defnyddio system Power BI 
(meddalwedd a ddefnyddir i gyflwyno data); addasu'r cynllun casglu gwastraff i 
ystyried natur dymhorol; adolygu hyfforddiant gyrwyr; a chategoreiddio cyfrifyddu 
ar gyfer goramser. 
 

 Cododd Aelod bryderon ynghylch yr awgrym a wnaed y dylai'r Pwyllgor gytuno ar 
gwmpas y gwaith sydd i'w wneud gan Archwilio Cymru.  Roedd y Cadeirydd o'r 
farn y gofynnwyd i Archwilio Cymru egluro cwmpas eu gwaith arfaethedig; nid 
oedd unrhyw awgrym y byddai'r Pwyllgor yn cymeradwyo cwmpas adolygiad 
Archwilio Cymru.    Dywedodd Phil Pugh y byddai Archwilio Cymru yn ceisio 
cytuno ar gwmpas y gwaith sydd i'w wneud gyda'r rheolwyr yn y lle cyntaf.  
Byddai'r asesiad hwnnw'n seiliedig ar feysydd risg.  Adroddir ar y gwaith y 
cytunwyd arno i'r Pwyllgor yn y Cynllun Archwilio.  Mae cyswllt hefyd ag Archwilio 
Mewnol i sicrhau nad oes gorgyffwrdd â gwaith y mae Archwilio Mewnol yn 
bwriadu ei wneud. 
 

 Nododd yr Aelodau'r lefelau uchel o salwch o fewn y gwasanaeth.  Gofynnodd yr 
Aelodau a oedd gweithdrefn absenoldeb salwch safonol y Cyngor yn cael ei 
defnyddio i adolygu lefelau salwch ac a yw'r gweithdrefnau hynny'n ddigonol.  
Dywedodd y Cyfarwyddwr fod absenoldeb oherwydd salwch yn bryder mawr i'r 
gwasanaeth ac mae'n parhau i fod yn risg allweddol.  Derbyniodd y Cyfarwyddwr 
fod lefel absenoldeb oherwydd salwch y gwasanaeth yn allanolyn i'r awdurdod a'r 
rheswm am hyn oedd bod y gwaith yn cael ei wneud yn yr awyr agored a'i fod yn 
gorfforol ei natur.  Roedd y Cyfarwyddwr o'r farn bod y weithdrefn absenoldeb 
oherwydd salwch safonol yn ddigonol a'r mater allweddol yw sicrhau bod y 
weithdrefn yn cael ei chymhwyso mewn modd cyson. 
 

 Gofynnodd yr Aelodau i swyddogion wneud sylwadau ar y defnydd o foddhad 
cwsmeriaid ac i ba raddau y mae hynny'n cael ei adlewyrchu mewn mesurau 
perfformiad.  Nododd swyddogion fod boddhad cwsmeriaid yn cael ei asesu fel 
rhan o'r arolwg 'Holi Caerdydd' blynyddol.  Mae'r prif ddangosyddion perfformiad 
allweddol yn ymwneud ag arolygon AALl a gynhelir yn annibynnol gan Gadwch 



 

 

Gymru'n Daclus ac mae'r rhain yn croesgyfeirio â chanlyniadau arolwg Holi 
Caerdydd i nodi unrhyw gydberthynas.  Defnyddir y data i lywio'r gwasanaethau a 
ddarperir a defnyddir PowerBI i gyfateb i ddata ffynhonnell.  Roedd swyddogion 
o'r farn, o ran casgliadau gwastraff, fod boddhad cwsmeriaid yn allweddol a bod 
DPA casgliadau a gollwyd yn cael ei fonitro.  Yn y dyfodol, bydd y DPA hwn yn 
cael ei gynnwys yn PowerBI fel yr argymhellwyd gan Archwilio Cymru.  At hynny, 
bydd y Strategaeth Gwastraff yn cael ei hadrodd i'r Cabinet yn y dyfodol agos.  
Fel rhan o'r broses ymgynghori, bydd arolwg yn cyd-fynd â hyn.  Bydd adborth 
gan gwsmeriaid yn bwysig o ran llunio'r gwasanaethau a ddarperir yn y dyfodol.  
Bydd treial gwastraff hefyd yn cael ei gynnal ym mis Ionawr 2022 a bydd adborth 
o'r treial hwnnw hefyd yn cael ei ystyried. 
 

 Nododd yr Aelodau fod Casgliadau Gwastraff yn cyfrif am tua 70% o'r holl 
gwynion a dderbyniwyd gan y Cyngor.  Gofynnodd yr Aelodau i ba raddau y mae’r 
fframwaith perfformiad yn ystyried cwynion a dderbyniwyd ac a yw cwynion yn 
croesgyfeirio â mesurau perfformiad.  Dywedodd swyddogion fod gohebiaeth yn 
cael ei monitro mewn cyfarfodydd Gweithredol a Gwella Busnes gan gynnwys 
cwynion a natur y cwynion hynny.   
 

 Gofynnodd yr Aelodau pa mor hyderus oedd swyddogion y byddai'r camau a 
nodir yn nhabl 3 yr adroddiad yn cael eu cyflawni erbyn y dyddiadau a bennwyd a 
sut y gellir sicrhau'r Pwyllgor.  Dywedodd y Cyfarwyddwr fod ganddo lefel uchel o 
hyder y gellir cyflawni'r camau hynny o fewn yr amserlenni y cytunwyd arnynt.  
Dywedodd y Rheolwr Archwilio y bydd yr argymhellion presennol yn cael eu tracio 
drwy adroddiadau tracio argymhelliad y Pwyllgor.  Mae argymhellion Coch a 
Coch/Oren yn ei gwneud yn ofynnol cyflwyno tystiolaeth cyn cau fel bod yr 
Archwiliad Mewnol yn fodlon eu bod wedi'u cwblhau.  Mae'r Siarter Archwilio yn 
mynnu y bydd unrhyw archwiliad sydd â sgôr anfoddhaol yn cael archwiliad 
dilynol systematig ar ôl chwe mis.  Bydd unrhyw archwiliadau sydd â sgôr 
wahanol yn dod o fewn y broses asesu risg arferol at ddibenion cynllunio 
archwilio.   
 

 Croesawodd yr Aelodau'r cynnydd a wnaed yn y gwasanaeth fel y nodwyd yn 
nhabl 1 yr adroddiad.  Gofynnodd Aelod a oedd dull cyson, wedi'i raddnodi o 
gymhwyso sgoriau sicrwydd uwch reolwyr.  Roedd y Cyfarwyddwr o'r farn bod 
dull gweithredu cyson a darparodd grynodeb o'r prosesau a oedd ar waith. 
 

 Croesawodd yr Aelodau welliannau i wasanaethau a achoswyd drwy ddigideiddio 
systemau a mwy o ddefnydd o dechnolegau newydd.  Gofynnodd yr Aelodau i'r 
Cyfarwyddwr wneud sylwadau ar y daith y mae'r gwasanaeth yn ei dilyn o ran 
cyflwyno technoleg newydd.  Roedd y Cyfarwyddwr o'r farn bod y gwasanaeth ar 
ddechrau ei daith.  Cam mawr ar hyd y daith honno oedd cyflwyno technoleg 
'BarTec' (IN-cab GPS) sy'n casglu data bob dydd, a dros gyfnod o amser gellir ei 
ddefnyddio i fireinio sut y darperir y gwasanaeth.   

 
Diolchodd y Cadeirydd i'r Cyfarwyddwr a'i gydweithwyr am eu hadroddiad. 
 
PENDERFYNWYD – Y dylid nodi’r adroddiad. 
 
63 :   EITEMAU BRYS (OS OES RHAI)  
 
Ni nodwyd unrhyw eitemau brys. 



 

 

 
64 :   DYDDIAD Y CYFARFOD NESAF  
 
Amserlennir y caiff y cyfarfod nesaf ei gynnal ar 25 Ionawr 2022. 
 
 
Daeth y cyfarfod i ben am 3.05 pm 
 
 


